
Islam meletakkan ilmu pada kedudukan yang 
sangat tinggi.  Kalimah ‘iqra’, wahyu pertama 
yang diturunkan kepada Nabi Sallallahu Alaihi 
Wassalam, ialah seruan untuk manusia 
mengkaji, menelaah, menyelidik dan 
memahami segala ciptaan Ilahi untuk dijadikan 
pedoman; dan pembangunan insan sewajarnya 
bermula dan bertunjangkan ilmu pengetahuan.  
Melalui ilmu, seseorang dapat mengenal 
Tuhannya, memahami tanggungjawabnya 
sebagai khalifah, serta berupaya memberikan 
sumbangan bermakna kepada keluarga, 
masyarakat dan negaranya.  Firman Allah 
Subhanahu Wata’ala bermaksud: 

“Allah meninggikan darjat orang-orang yang 
beriman di antara kamu dan orang-orang yang 
diberi ilmu pengetahuan beberapa darjat” 

 (Al-Quran; Surah Al-Mujadilah, ayat 11)

2. Pendidikan ialah proses 
memperkembangkan potensi individu secara 
menyeluruh dan bersepadu bagi melahirkan 
insan berilmu, berakhlak dan 
bertanggungjawab; berasaskan empat dimensi 
utama; intelek, rohani, emosi dan jasmani.  
Mendidik bukan sekadar memindahkan ilmu 
pengetahuan dan maklumat semata-mata; 
mendidik adalah mengajar, melatih dan 
mengasuh dalam membentuk peribadi dan 
sahsiah dengan ilmu pengetahuan dan 
nilai-nilai agama untuk memberi manfaat 
kepada diri dan orang lain.  Allah Subhanahu 
Wata’ala menegaskan adalah menjadi 
tanggungjawab setiap manusia untuk 
menuntut ilmu dan menyampaikan kepada 
orang lain sebagaimana firman Nya yang 
bermaksud: 

 “Dan tidak sepatutnya bagi orang yang 
beriman keluar semuanya (ke medan perang).  
Oleh itu, hendaklah sebahagian sahaja 
daripada mereka keluar (berperang) supaya 
mereka (yang tinggal) itu memperdalam ilmu 
pengetahuan tentang agama, dan supaya 
mereka dapat mengajar kaumnya (yang keluar 
berjuang) apabila mereka itu pulang.  
Mudah-mudahan, mereka itu dapat menjaga 
diri mereka (daripada melakukan 
perkara-perkara yang dilarang Allah”. 

 (Al-Quran; Surah At-Taubah, 9:122) 

3. Pendidikan merupakan kunci utama 
yang membuka pintu kemajuan, membentuk 
akhlak, memperkukuh jati diri dan mengangkat 
martabat sesebuah masyarakat.  Imam 
al-Ghazali dalam karya agungnya ‘Ihya’ Ulum 
al-Din’, menghuraikan ilmu pengetahuan 
mempunyai kekuatan untuk mengangkat 
darjat seorang hamba ke martabat yang tinggi, 
bahkan ke taraf para raja.  Kemuliaan yang lahir 
daripada ilmu bukan sekadar kemuliaan 
duniawi, tetapi juga kemuliaan yang membawa 
manusia lebih dekat kepada Allah Subhanahu 
Wata’ala dan lebih bermanfaat kepada 
masyarakat.  Dengan kesedaran dan fahaman 
demikianlah Sekolah Menengah Agama Rakyat 
Nurul Hidayah ini dirintis usaha 
pembangunannya.  Alhamdulillah kemudahan 
pendidikan yang disediakan di sekolah ini, telah 
membantu dan berperanan sebagai 
pemangkin membawa perubahan kepada 
masyarakat Orang Asli Kampung Kenang.  
Penubuhan sekolah ini merupakan mercu 
tanda penting dalam usaha memperkasakan 
pembangunan modal insan dan pendidikan 
Islam dalam kalangan masyarakat Orang Asli di 
negeri Perak.  Bermula dengan pusat pengajian 
dakwah dan fardu ain, kemudian berkembang 
sehingga menjadi pusat pendidikan pertama di 
Negeri Perak yang menyediakan kurikulum 
yang seragam bagi pembelajaran akademik 
dan agama.

4. Setelah melalui tempoh masa lebih 
tiga dekad, sekolah ini telah melakar legasi dan 
sejarah, serta mencipta kejayaan 
membangunkan masyarakat Orang Asli, 
khususnya di Negeri Perak.  Penubuhan sekolah 
ini bukan sekadar pembinaan sebuah institusi 
pendidikan, tetapi merupakan pelaburan besar 
untuk membantu menyediakan masa hadapan 
yang lebih baik kepada anak-anak Orang Asli.  
Majlis ini bukan sekadar majlis perasmian 
sebuah institusi pendidikan; tetapi majlis ini 
meraikan pencapaian daripada usaha gigih 
berakarkan azam ‘sikit-sikit lama-lama jadi 
bukit’, dan merayakan kejayaan berteraskan 
semangat ‘berakit-rakit ke hulu, 
berenang-renang ke tepian’ yang mengambil 
masa 32 tahun; sejak penubuhan Sekolah 
Agama Rakyat Orang Asli pada hari Jumaat, 1 
Ramadan 1414 hijrah, (bersamaan 11 Februari 
1994).  Demikian kegigihan usaha untuk 
memenuhi harapan sebuah masyarakat yang 

4



5

sangat memerlukan pembelaan.  Majlis ini 
dapat disifatkan sebagai manifestasi komitmen 
bersungguh Majlis Agama Islam dan Adat 
Melayu Perak, untuk membantu merealisasikan 
wawasan negara mahu memastikan setiap 
anak, tanpa mengira latar belakang keturunan 
atau lokasi geografi, mempunyai peluang yang 
sama untuk menimba ilmu, membina masa 
hadapan dan akhirnya berpeluang memberi 
sumbangan yang bermakna kepada agama, 
bangsa dan negara.

5. Sesungguhnya, sebuah pohon yang 
rimbun dan rendang, sentiasa bermula 
daripada benih yang disemai dengan penuh 
keikhlasan.  Beta disembah maklum bahawa 
idea murni pembinaan sekolah ini tercetus 
daripada pemikiran dinamik dan pandangan 
jauh Ustaz Haji Halimin bin Haji Abdolah 
(Allahyarham), yang pada ketika itu menggalas 
amanah sebagai Penyelia Mubaligh Islam 
Negeri Perak.  Ustaz Haji Halimin (Allahyarham) 
melihat dengan mata hati akan keperluan 
mendalam untuk mendirikan sebuah institusi 
pendidikan agama yang khusus, demi 
menyantuni serta membimbing masyarakat 
Orang Asli di negeri Perak.  Pada peringkat awal 
penubuhannya, segala aktiviti diuruskan oleh 
Bahagian Dakwah, Jabatan Agama Islam Perak.  
Ilmu berkaitan fardu ain dan fardu kifayah diajar 
secara tidak formal melalui kelas Al-Quran dan 
fardu ain Orang Asli di sebuah surau kampung, 
digerakkan oleh beberapa orang mubaligh 
Islam Orang Asli, di bawah seliaan Pejabat 
Agama Daerah Kuala Kangsar.  Atas hamparan 
bumi Kampung Kenang inilah, bersandarkan 
premis yang serba daif, dibina dengan 
semangat gotong-royong, dibiayai melalui 
sumbangan wakaf insan-insan berjiwa besar, 
institusi ini mula merintis jalan melahirkan 
modal insan yang bertakwa melalui kurikulum 
pendidikan kebangsaan, di samping 
mengekalkan kandungan pengajian agama. 

6.  Dengan dukungan Majlis Agama Islam 
dan Adat Melayu Perak bersama Jabatan 
Agama Islam Perak, serta sokongan padu 
daripada masyarakat Orang Asli di Negeri Perak, 
institusi ini terus berkembang hingga 
terbinanya sebuah kompleks pendidikan yang 
selesa dan tersusun, menjadi mercu tanda 
pembangunan dan pembaharuan pendidikan 
yang lebih dinamik dan berdaya saing.

7. Sekolah Menengah Agama Rakyat 
Nurul Hidayah mempunyai peranan yang amat 
strategik dalam landskap pendidikan di negeri 
Perak Darul Ridzuan, yang bukan sahaja berjaya 
membangunkan modal insan berilmu, malah 
merupakan benteng utuh yang memelihara 
akidah, syariat, dan akhlak generasi muda.  Beta 
disembah maklum pencapaian anak-anak di 
sekolah ini amat memberangsangkan dan apa 
yang lebih membanggakan, ada di antara 
mereka, telah kembali ke lapangan masyarakat 
menyumbangkan tenaga dan bakti bagi 
memajukan pendidikan serta pemikiran 
masyarakat Orang Asli di negeri ini.  Usaha 
murni ini sangat bertepatan dengan sabda Nabi 
Sallallahu Alaihi Wassalam yang bermaksud: 

“Sesungguhnya Allah Subhanahu Wata’ala, 
para Malaikat dan semua penduduk di langit 
dan di bumi, sehinggakan semut di sarangnya 
dan ikan di lautan pasti berselawat, yakni 
mendoakan kebaikan bagi orang yang 
mengajarkan kebaikan kepada manusia”. 

 (Hadith Riwayat al-Tirmizi, no 2609)

8. Semoga prasarana baharu Sekolah Menengah Agama Rakyat Nurul Hidayah ini akan 
menyuntik semangat kepada barisan pendidik untuk mempertingkatkan mutu pengajaran, sekali 
gus dapat menyalakan azam yang lebih membara dalam dada para pelajar untuk menuntut ilmu.  
Semoga sekolah ini akan terus berperanan sebagai tapak semaian melahirkan lebih ramai 
generasi Orang Asli yang bukan sahaja cemerlang dalam bidang akademik, malah memiliki 
pegangan agama yang kukuh, akhlak yang mulia dan semangat kepimpinan yang tinggi.   
Jadikanlah sekolah ini sebagai pusat kecemerlangan akademik dan sahsiah; yang dapat 
melahirkan lebih ramai golongan profesional Islam serta mampu memimpin masyarakat 
berpaksikan nilai-nilai Rabbani.

9. Ramai pihak terlibat memberi fikiran, masa, tenaga dan material untuk menjayakan 
pembangunan sekolah ini.  Beta menzahirkan penghargaan dan ucapan terima kasih kepada 
setiap seorang daripada mereka.  Semoga peranan dan sumbangan mereka, diterima sebagai 
amal makruf, dilimpahi keberkatan dan ganjaran Ilahi di dunia dan di akhirat.  Ramai daripada 
mereka tidak pun sempat melihat buah yang dihasilkan daripada semaian usaha mereka kerana 
telah kembali ke Rahmatullah.  Sama-samalah kita membacakan surah al-Fatihah, semoga apa 
juga ganjaran daripada bacaan tersebut disampaikan oleh Ilahi kepada roh Allahyarham Ustaz Haji 
Halimin dan rakan-rakan seangkatan Allahyarham yang telah memecahkan ruyung, mencetus 
idea dan merintis usaha merealisasikan penubuhan sekolah ini. Al-Fatihah.

Dengan lafaz  ِبِسْـمِ اللهِ الر�حْمَنِ الر�حِيْم , Beta merasmikan Sekolah Menengah Agama Rakyat Nurul Hidayah, 
Kampung Kenang, Sungai Siput Utara.

institusi ini terus berkembang
sehingga terbinanya sebuah
kompleks pendidikan selesa
dan tersusun.

“
”

SULTAN PERAK RASMI

SMAR NURUL
HIDAYAH
KAMPUNG KENANG,
SUNGAI SIPUT

SUNGAI SIPUT, 30 Jun 2026 – Duli Yang Maha 
Mulia Paduka Seri Sultan Perak Darul 
Ridzuan, Sultan Nazrin Muizzuddin Shah 
berkenan berangkat merasmikan Sekolah 
Menengah Agama Rakyat (SMAR) Nurul 
Hidayah, Kampung Kenang, Sungai Siput (U). 
Keberangkatan baginda diiringi Raja 
Permaisuri Perak Darul Ridzuan, Tuanku Zara 
Salim. 

Sultan Nazrin bertitah, SMAR Nurul Hidayah 
merupakan SMAR Orang Asli pertama di 
Malaysia telah ditubuhkan pada 11 Februari 
1994. Penubuhan sekolah ini merupakan 
mercu tanda penting dalam usaha 
memperkasakan pembangunan modal insan 
dan pendidikan Islam dalam kalangan 
masyarakat Orang Asli di negeri Perak.

Titah Sultan Nazrin lagi, sekolah berkenaan 
adalah manifestasi komitmen MAIPk dalam 
membantu merealisasikan wawasan negara 
memastikan setiap anak, tanpa mengira latar 
belakang keturunan atau geografi, 
mempunyai peluang sama untuk menimba 
ilmu, membina masa hadapan serta memberi 
sumbangan bermakna kepada agama, 
bangsa dan negara. 

SMAR Nurul Hidayah bermula dalam keadaan 
serba daif di sebuah surau kampung dengan 
pembiayaan hasil sumbangan wakaf dan 
semangat gotong-royong masyarakat. 

“Dengan dukungan MAIPk bersama Jabatan 
Agama Islam Perak serta sokongan padu 
masyarakat Orang Asli, institusi ini terus 
berkembang sehingga terbinanya sebuah 
kompleks pendidikan selesa dan tersusun. Ia 
menjadi mercu tanda pembangunan dan 
pembaharuan pendidikan yang lebih 
dinamik serta berdaya saing,” titah baginda. 



Melalui dana zakat, MAIPk telah menyumbang pembangunan bagi pembinaan kompleks 
baharu sekolah yang merangkumi blok akademik, asrama, surau dan kantin dengan kos 
keseluruhan berjumlah RM4.2 juta.  

Selain pembangunan fizikal, MAIPk turut menyalurkan pembiayaan tahunan sebanyak 
RM2.5 juta bagi tahun 2026 untuk menampung keperluan operasi sekolah meliputi kebajikan 
pelajar, pembayaran gaji guru dan kakitangan, pelaksanaan program pendidikan, makanan 
pelajar, kebajikan asrama dan penyelenggaraan. 

Turut hadir ialah YAB Dato' Seri Saarani bin Mohamad, Menteri Besar Perak; YABhg. Tan Sri 
Dato’ Seri Mohd. Annuar bin Zaini, Yang Dipertua MAIPk; YB Dato' Ahmad Suaidi bin Abdul 
Rahim, Setiausaha Kerajaan Negeri Perak; SS Dato’ Haji Harith Fadzilah bin Haji Abdul Halim, 
Pengarah Jabatan Agama Islam Perak; YBhg. SS Dato' Haji Zamri bin Hashim, Timbalan Mufti 
Negeri Perak serta YBrs. Tuan Syamsul Hazeman bin Md Salleh, Ketua Pegawai Eksekutif 
MAIPk.

HAFIZ AL-QURAN ORANG ASLI
DAN USAHAWAN ASNAF OKU TERIMA

ANUGERAH SEMPENA
SAMBUTAN MAAL HIJRAH
1448H PERINGKAT NEGERI PERAK 

IPOH, 16 Jun 2026 – Hafiz al-Quran daripada komuniti Orang Asli, Encik Osman bin Hamzah 
dan usahawan asnaf Orang Kurang Upaya (OKU), Encik Khairruddin bin Mazli, telah 
menerima pengiktirafan sempena Sambutan Maal Hijrah 1448H Peringkat Negeri Perak 
menerusi Anugerah Khas dan Anugerah Ikon Asnaf yang disampaikan oleh Duli Yang Maha 
Mulia Paduka Seri Sultan Perak Darul Ridzuan, Sultan Nazrin Muizzuddin Shah. 

Penerima Anugerah Khas, Encik Osman bin Hamzah, 25 tahun, dilahirkan di Kampung 
Santeh, RPS Legap, Lasah, Sungai Siput (U). Beliau merupakan anak ketujuh daripada lapan 
orang adik-beradik berasal daripada masyarakat Orang Asli suku kaum Temiar. Beliau telah 
memeluk agama Islam pada tahun 2013 ketika berada di tingkatan satu. 

Dalam bidang pendidikan, Encik Osman memiliki Sijil Asas Tahfiz Darul Quran JAKIM serta 
Diploma Tahfiz Al-Quran dan Qiraat Darul Quran JAKIM. Kini, beliau sedang melanjutkan 
pengajian ijazah sarjana muda dalam bidang Syariah di Universiti Sultan Azlan Shah (USAS). 

Encik Osman juga merupakan pelajar komuniti Orang Asli pertama menghafaz al-Quran 30 
juzuk. Sebagai seorang hafiz al-Quran, Encik Osman aktif mengajar al-Quran dan sering 
dijemput sebagai imam solat tarawih sejak tahun 2022, antaranya di Surau PERKIM 
Kebangsaan dan Masjid Kampung Bawong, Lasah. Beliau juga aktif dalam pelbagai program 
kemasyarakatan dan kesukarelawanan menerusi penglibatan bersama Sukarelawan 
Yayasan Ikhlas serta Sukarelawan Persatuan Inspirasi Muallaf. 

Atas kecemerlangan dan sumbangan yang ditunjukkan dalam pembangunan ummah, 
beliau telah dipilih sebagai penerima Anugerah Khas dan membawa pulang wang tunai 
RM5,000, sebuah komputer riba sumbangan Majlis Agama Islam dan ‘Adat Melayu Perak 
(MAIPk) serta plak penghargaan.

Sementara itu, penerima Anugerah Ikon Asnaf, Encik Khairruddin bin Mazli, 35 tahun, 
merupakan anak keempat daripada enam orang adik-beradik. Beliau mendapat pendidikan 
formal di Sekolah Menengah Kebangsaan Jati, Ipoh dan menamatkan persekolahan 
sehingga peringkat Sijil Pelajaran Malaysia.  

Pada tahun 2012, beliau diuji dengan kehilangan 
penglihatan sepenuhnya akibat penyakit Glaukoma. 
Namun, ujian tersebut tidak mematahkan semangat 
beliau untuk meneruskan kehidupan dan berdikari. 

Pada tahun 2015, beliau mula mencari rezeki dengan 
menawarkan khidmat urutan di 
Padang Polo, Ipoh. Setahun 
kemudian, beliau berpindah ke 
Bulatan Sultan Azlan Shah, Ipoh 
bagi mengembangkan 

perkhidmatan yang ditawarkan. 
Hasil kepercayaan dan sokongan 

pelanggan yang semakin 
meningkat, beliau berjaya menyewa 

sebuah premis perniagaan pada 
tahun 2017 untuk menyediakan 

perkhidmatan urutan badan dan 
refleksologi kaki. 

Pada tahun 2023, beliau menyertai 
Kursus Keusahawanan Program 

Pemerkasaan Ekonomi Asnaf (PROPER A) 
MAIPk dalam bidang terapi urutan. Melalui 

program tersebut, beliau menerima bantuan 
peralatan dan bimbingan keusahawanan yang membantu mengembangkan perniagaan 
secara lebih sistematik. 

Hasil usaha gigih dan sokongan yang diterima, pendapatan bulanan beliau meningkat 
daripada sekitar RM1,800 kepada RM7,000. Beliau kini berjaya mengusahakan premis 
perniagaan Sufi Reflexology serta mendaftarkan perniagaannya sebagai pusat Sistem 
Latihan Dual Nasional. 

Ketabahan serta kesungguhan yang ditunjukkan oleh Encik Khairruddin dalam menghadapi 
cabaran hidup menjadikan beliau contoh inspirasi kepada masyarakat. Kejayaan yang 
dicapai membuktikan bahawa kekurangan fizikal bukan penghalang untuk mencapai 
kecemerlangan. Encik Khairruddin penerima Anugerah Ikon Asnaf  membawa pulang wang 
tunai RM5,000 dan plak penghargaan. 

MAIPk merakamkan setinggi-tinggi tahniah kepada Encik Osman bin Hamzah, penerima 
Anugerah Khas dan Encik Khairruddin bin Mazli, penerima Anugerah Ikon Asnaf sempena 
Sambutan Maal Hijrah 1448H Peringkat Negeri Perak.



IPOH, 16 Jun 2026 - Duli Yang Maha Mulia Paduka 
Seri Sultan Perak Darul Ridzuan, Sultan Nazrin 
Muizzuddin Shah berkenan menyampaikan 
Watikah Pelantikan Anggota Majlis Agama Islam 
dan ‘Adat Melayu Perak (MAIPk) bagi sesi 2026 - 
2027 kepada Encik Asmori bin Haji Sa'ahari, 
Pengarah Jabatan Belia dan Sukan Negeri Perak, 
dalam satu majlis yang berlangsung di Istana 
Kinta. 

Pelantikan Encik Asmori yang mempunyai 
kepakaran dan pengalaman dalam pembangunan 
belia, diharap dapat memperkasa penglibatan 
generasi muda dalam agenda pembangunan 
ummah serta memperluas program yang memberi 
manfaat kepada masyarakat Islam di Negeri Perak. 

Duli Yang Maha Mulia Paduka Seri Sultan Perak turut berkenan menerima bayaran zakat 
berjumlah RM18,755,278.77 daripada enam syarikat korporat kepada Zakat Perak Al Ridzuan 
dan kemudian menyerahkan zakat kepada Yang Dipertua, Majlis Agama Islam dan ‘Adat 
Melayu Perak (MAIPk), YABhg. Tan Sri Dato’ Seri Mohd. Annuar bin Zaini.

IPOH, 26 Jun 2026 – Persidangan Majlis 
Agama Islam dan ‘Adat Melayu Perak 
(MAJLIS) Kali Ke-236 Bilangan 2/2026 telah 
berlangsung hari ini di Dewan Persidangan, 
Kompleks Islam Darul Ridzuan. Persidangan 
tersebut dipengerusikan oleh Tan Sri Dato' 
Seri Mohd Annuar bin Zaini, Yang Dipertua 
MAJLIS. 

Persidangan MAJLIS merupakan platform 
utama bagi membincangkan dasar dan 
keputusan berkaitan pengurusan hal ehwal 
Islam dan agenda pembangunan ummah. 
Semoga keputusan yang dicapai dalam 
persidangan ini dapat diterjemahkan kepada 
tindakan yang memberi manfaat kepada 
umat Islam di Negeri Perak. 

Turut hadir ialah YAB Dato' Seri Saarani bin 
Mohamad, Menteri Besar Perak; YB Dato' Ahmad Suaidi bin Abdul Rahim, Setiausaha Kerajaan 
Negeri Perak; YB Dato' Azmir Shah bin Zainal Abidin, Penasihat Undang-Undang Negeri Perak; 
YAA. Dato’ Haji Ab. Rahman Thobroni bin Haji Mohd Mansor, Ketua Hakim Syarie Negeri Perak; 
SS Dato’ Haji Harith Fadzilah bin Haji Abdul Halim, Pengarah Jabatan Agama Islam Perak; 
YBhg. SS Dato' Haji Zamri bin Hashim, Timbalan Mufti Negeri Perak serta YBrs. Tuan Syamsul 
Hazeman bin Md Salleh, Setiausaha MAJLIS. 

PERSIDANGAN
MAJLIS KALI KE-236

IPOH, 25 Jun 2026 – Hampir 600 peserta daripada pelbagai jabatan negeri dan persekutuan 
menghadiri Kursus Protokol dan Adat Istiadat Diraja Perak yang dianjurkan oleh Pejabat 
Setiausaha Kerajaan Negeri Perak melalui Bahagian Pengurusan Sumber Manusia (BPSM) di 
Hotel Casuarina@Meru. 

Turut menyertai kursus tersebut ialah pekhidmat Majlis Agama Islam dan 'Adat Melayu Perak 
(MAIPk) yang diketuai oleh Ketua Pegawai Eksekutif, Tuan Syamsul Hazeman bin Md Salleh, 
bersama barisan pengurusan kanan serta pegawai-pegawai MAIPk. 

Program dimulakan dengan perkongsian oleh YABhg. Tan Sri Dato' Seri Mohd Annuar bin 
Zaini, Ahli Dewan Negara Perak merangkap Pengerusi Jawatankuasa Tetap Dewan Negara 
Berhubung Majlis Penasihat Protokol Negeri Perak yang menghuraikan kepentingan 
penghayatan protokol sebagai elemen penting dalam pelaksanaan tugas dan majlis rasmi. 

Peserta turut mengikuti pembentangan mengenai institusi Kesultanan Perak serta adat 
istiadat istana oleh YDH Toh Amar Seri Diraja Dato' Seri Ayop bin Hashim, sebelum diteruskan 
dengan sesi pengurusan majlis rasmi yang dikendalikan oleh Ketua Protokol dan Istiadat 
Perak, YBrs. Encik Azahari Effendy bin Abd Rahim. 

Kursus ini menjadi platform untuk memperkukuh kefahaman peserta terhadap protokol, 
etika dan adat istiadat diraja bagi memastikan setiap urusan rasmi dilaksanakan secara 
teratur, berhemah dan mematuhi tatacara yang ditetapkan. 

MAIPk MEMPERKUKUH

KEFAHAMAN
PROTOKOL DAN
ADAT ISTIADAT DIRAJA PERAK

PROGRAM

ZAPAR CARE TOUR
                                                           ZACT 2.1

IPOH, 22 Jun 2026 - Zakat Perak Al Ridzuan 
(ZAPAR) dengan kerjasama Majlis Agama 
Islam dan ‘Adat Melayu Perak (MAIPk) telah 
melaksanakan program ZAPAR CARE TOUR 
2.1 sebagai inisiatif memperkukuh 
kefahaman masyarakat khususnya syarikat 
korporat dan pembayar individu mengenai 
kewajipan menunaikan zakat dan 
kepentingan berwakaf. Program ini 
bertujuan menggalakkan syarikat korporat 
dan pembayar individu menunaikan zakat 
serta wakaf tunai. 

Selain itu, program ini turut memberi 
peluang kepada para peserta untuk 
menyantuni penerima bantuan zakat 
melalui sesi ramah mesra dan penyampaian 
sumbangan. Pengalaman ini membolehkan 
peserta melihat sendiri keberkesanan 
program agihan zakat dan wakaf yang telah 
berjaya meningkatkan taraf sosioekonomi 
asnaf di negeri Perak. Turut hadir pada 
majlis penutup ahli lembaga pengarah 
ZAPAR, Tuan Syamsul Hazeman bin Md 
Salleh dan Wan Maizura binti Haji Wan 
Zahari. 

MAIPk PERKASA WAKAF MENERUSI

PROJEK WAKAF MESIN
DOBI LAYAN DIRI
IPOH, 23 Jun 2026 – Majlis Agama Islam 
dan 'Adat Melayu Perak (MAIPk) terus 
memperkukuh pembangunan wakaf 
menerusi pelaksanaan Projek Wakaf 
Mesin Dobi Layan Diri Al-Ridzuan di 
Masjid Muhibbuddin Shah, Ipoh dengan 
melibatkan kos keseluruhan berjumlah 
lebih RM240,000 dilengkapi dengan 
empat mesin basuh dan empat mesin 
pengering. 

Projek ini menjadi sebahagian usaha 
memperkasa institusi wakaf melalui 
model yang mampu menjana pendapatan kepada masjid, di samping memberi manfaat 
kepada pelbagai lapisan masyarakat.  

Projek yang mula beroperasi pada April lalu menggunakan dana Wakaf Perak Al-Ridzuan di 
bawah teras ekonomi bagi menyediakan kemudahan kepada masyarakat terutama kepada 
waris pesakit berdekatan Hospital Raja Permaisuri Bainun (HRPB), Ipoh, penghuni Kamar 
Musafir, pelajar institusi pengajian tinggi, golongan musafir dan penduduk sekitar.  

Sejak beroperasi, pusat dobi ini berjaya menjana purata pendapatan kasar sekitar RM3,000 
sebulan yang digunakan bagi menampung kos operasi serta memperkukuh kewangan 
masjid. 

MAIPk turut merancang untuk memperluaskan Projek Wakaf Mesin Dobi Layan Diri 
Al-Ridzuan ke beberapa lokasi lain di seluruh negeri Perak secara berperingkat bagi 
memperluaskan manfaat kepada lebih ramai masyarakat serta memperkasakan agenda 
wakaf sebagai instrumen pembangunan ummah.

MAIPk TERIMA
KUNJUNGAN HORMAT

KETUA PENGARAH
JAWHAR

TAIPING, 29 Jun 2026 – Ketua Pegawai Eksekutif Majlis Agama Islam 
dan 'Adat Melayu Perak (MAIPk), Tuan Syamsul Hazeman bin Md 
Salleh, telah menerima kunjungan hormat daripada Ketua Pengarah 
Jabatan Wakaf, Zakat dan Haji (JAWHAR), Dato' Mohd Zaidi bin Ramli. 

Pertemuan yang berlangsung di Hotel Seri Warisan, sebuah hotel 
wakaf yang dibangunkan di atas tanah wakaf milik MAIPk hasil 
kerjasama strategik antara JAWHAR dan MAIPk, menjadi platform 
membincangkan pelbagai perkara berkaitan pembangunan wakaf, 
zakat dan baitulmal, di samping memperkukuh hubungan strategik 
antara kedua-dua institusi demi manfaat ummah. 

MAIPk PERUNTUK HAMPIR

RM400,000 LATIH

40 BELIA ASNAF
KE INDUSTRI PENERBANGAN 

IPOH, 15 Jun 2026 – Majlis Agama Islam dan ‘Adat Melayu Perak (MAIPk) telah mengadakan 
Majlis Pelepasan Sulung Program Pendidikan dan Latihan Teknikal dan Vokasional (TVET) 
MAIPk Tahun 2026 yang berlangsung di Dewan Al-Ghazali, Kompleks Islam Darul Ridzuan. 

Seramai 40 peserta yang terdiri daripada belia dan 
beliawanis asnaf dari pelbagai daerah di seluruh 
Negeri Perak telah terpilih untuk mengikuti latihan 
intensif dalam bidang penerbangan. Program ini 
merupakan pelepasan sulung TVET MAIPk bagi tahun 
2026 dan menjadi pembuka tirai kepada pelaksanaan 
pelbagai program TVET yang telah dirancang 
sepanjang tahun. 

Majlis pelepasan peserta telah disempurnakan oleh 
Amirudin bin Osman, Pengurus Besar Bahagian 
Pemerkasaan Asnaf MAIPk. Beliau turut 
menyampaikan sesi motivasi perubahan diri serta 
amanat kepada para peserta sebagai persediaan 
sebelum memulakan latihan dan menempuh cabaran 
dalam dunia kerjaya. 

Para peserta akan mengikuti latihan intensif selama tiga bulan di Aviation Malaysia 
Knowledge To Career (AMKTC), Shah Alam. Bagi menjayakan program ini, MAIPk telah 
memperuntukkan hampir RM400,000.00 bagi menampung kos latihan peserta. 

Menariknya, kesemua peserta yang berjaya menamatkan latihan akan terus ditempatkan 
dalam industri penerbangan menerusi jaminan penempatan kerjaya yang telah disediakan, 
sekali gus membuka peluang pekerjaan yang stabil dan berpotensi tinggi kepada golongan 
asnaf. 



Program kali ini turut mencatat sejarah tersendiri apabila melibatkan penyertaan dua 
orang wanita daripada komuniti Orang Asli. Penyertaan ini mencerminkan komitmen 
MAIPk dalam memperluaskan akses latihan kemahiran kepada semua golongan asnaf 
serta membuka lebih banyak peluang pembangunan kerjaya kepada komuniti yang 
memerlukan. 

Tahun 2026 menyaksikan MAIPk merancang 
pelaksanaan sebanyak 37 kursus TVET melibatkan 
sasaran 1,200 peserta dengan jumlah peruntukan 
keseluruhan sebanyak RM10 juta. Pelepasan 
sulung ini merupakan langkah awal ke arah 
merealisasikan sasaran tersebut, dengan beberapa 
siri program TVET lain akan dilaksanakan 
sepanjang tahun. 

TVET MAIPk bukan sekadar menyediakan latihan kemahiran, malah menawarkan laluan 
kerjaya yang jelas dan terjamin kepada peserta. Inisiatif ini merupakan antara usaha 
strategik MAIPk dalam memperkasakan anak-anak asnaf, membebaskan mereka daripada 
belenggu pengangguran serta melahirkan modal insan yang berkemahiran, berdaya saing 
dan mampu menyumbang kepada pembangunan ekonomi negara.

18

MAIPk BELANJA

RM470,000
TAJA BELIA ASNAF IKUTI
PROGRAM

KEMAHIRAN
PERKAPALAN
IPOH, 29 Jun 2026 – Majlis Agama Islam dan ’Adat 
Melayu Perak (MAIPk) terus memperkukuh 
komitmennya dalam memperkasa agenda 
Pendidikan dan Latihan Teknikal dan Vokasional 
(TVET) apabila memperuntukkan RM470,000 
bagi menaja 25 belia asnaf mengikuti Kursus 
Kelasi Kapal (Deck & Enjin) dalam Bidang 
Perkapalan. 

Dengan kos RM18,800 bagi setiap peserta, 
pelaburan ini mencerminkan iltizam MAIPk untuk 
melahirkan modal insan berkemahiran tinggi 
yang memenuhi keperluan industri, sekali gus 
membuka laluan kepada kehidupan yang lebih mampan dan sejahtera. 

Sepanjang tiga bulan, para peserta akan mengikuti latihan profesional di Ranaco Education 
Traning Institut, Chukai, Terengganu. Program ini merangkumi latihan teori dan amali, 
pensijilan profesional serta Lesen Pelaut, yang merupakan antara syarat utama untuk 
menceburi industri perkapalan. 

TVET bukan sekadar platform pembangunan kemahiran, malah menjadi pemangkin kepada 
transformasi sosioekonomi golongan asnaf. Sejurus menamatkan latihan, para peserta akan 
terus ditempatkan bekerja dalam industri perkapalan, sekali gus memperoleh peluang 
membina kerjaya profesional, meningkatkan kompetensi serta menikmati prospek 
pendapatan yang lebih baik. 

Majlis pelepasan peserta telah disempurnakan oleh Pengurus Besar Bahagian Pemerkasaan 
Asnaf,  Encik Amirudin bin Osman, di Kompleks Islam Darul Ridzuan, Ipoh. Semoga semua 
peserta berjaya menamatkan latihan dengan cemerlang dan seterusnya menjadi tenaga 
kerja profesional yang berintegriti, berdaya saing serta mampu mengubah masa depan diri 
dan keluarga melalui laluan TVET.  

TAIPING, 7 Jun 2026 – Seramai 35 peserta daripada 
golongan asnaf berjaya menamatkan Kursus 
Keusahawanan Usahawan Payung Asnaf (UPAYA) MAIPk 
yang berlangsung selama tiga hari bermula 5 hingga 7 Jun 
2026 di Hotel Sri Warisan, Taiping. 

Program ini merupakan inisiatif strategik Majlis Agama Islam dan 
Adat Melayu Perak (MAIPk) dalam memperkasa ekonomi asnaf 
melalui pembangunan usahawan berdaya saing dan 
berpendapatan mampan. Sebagai persediaan sebelum memasuki dunia perniagaan 
sebenar, peserta telah didedahkan dengan pelbagai elemen penting keusahawanan 
merangkumi asas perniagaan, pengurusan kewangan, pemasaran moden serta 
pembentukan imej dan sahsiah usahawan. 

Turut menjadi pengisian utama program ialah sesi motivasi dan pembangunan diri yang 
bertujuan membina keyakinan, mengubah minda serta menyemai semangat untuk keluar 
daripada kitaran kemiskinan melalui usaha dan keusahawanan.

Peserta program terdiri daripada asnaf yang 
telah berkeluarga dan berdepan cabaran 
ekonomi semasa. Sehubungan itu, MAIPk 
memperkenalkan model perniagaan 
berasaskan francais sebagai platform yang lebih 
praktikal dan berpotensi tinggi untuk menjana 
pendapatan dalam tempoh yang lebih cepat. 
Melalui pendekatan ini, peserta dapat 
memasarkan produk yang telah mempunyai 
jenama, pasaran dan penerimaan pengguna. 

Sebanyak enam kategori perniagaan francais 
dikenal pasti untuk diusahakan oleh peserta 
iaitu Apam Balik, Pau, Ayam Gunting, Corndog, 
Nasi Lemak dan Burger.  

35 ASNAF
DIPERKASA MELALUI PROGRAM
KEUSAHAWANAN FRANCAIS

UPAYA MAIPk



Majlis penutup telah disempurnakan oleh Amirudin bin Osman, Pengurus Besar Bahagian 
Pemerkasaan Asnaf MAIPk, yang turut menyampaikan amanat dan sesi motivasi bertajuk 
“Merubah Takdir Dengan Tangan Sendiri”. 

Sebagai langkah permulaan perniagaan, peserta akan menerima pembekalan lengkap 
meliputi khemah niaga, peralatan, bahan mentah, kelengkapan operasi serta penjenamaan 
rasmi di bawah identiti usahawan UPAYA. 

Program UPAYA bukan sekadar menyediakan bantuan perniagaan, malah menjadi platform 
transformasi yang memberi peluang kepada golongan asnaf untuk membina kehidupan 
yang lebih baik, meningkatkan pendapatan keluarga dan seterusnya keluar daripada 
kategori penerima bantuan kepada penyumbang ekonomi masyarakat. 

Daripada asnaf kepada usahawan, daripada penerima kepada pencipta peluang. 

IPOH, 15 Jun 2026 – Majlis Agama Islam dan ‘Adat Melayu Perak (MAIPk) telah menerima 
Dokumen Syor Penambahbaikan Tatakelola daripada Suruhanjaya Pencegahan Rasuah 
Malaysia (SPRM) Perak dalam satu sesi yang berlangsung di Kompleks Islam Darul Ridzuan. 

Sesi khidmat nasihat daripada SPRM 
Perak ini merupakan satu langkah 
proaktif dan strategik dalam 
memperkukuh amalan, sistem dan 
tatacara pengurusan, khususnya 
melibatkan Garis Panduan Pungutan 
Derma Khairat (MAIPk) serta SOP di 
Bahagian Pendidikan dan 
Penguatkuasaan Syariah, Jabatan 
Agama Islam Perak (JAIPk). 

Hadir dalam sesi tersebut ialah Ketua Pegawai Pengurusan MAIPk, Tuan Haji Bakri bin Lee, 
Timbalan Pengarah JAIPk, Tuan Haji Saiful Azizi bin Abdul Manap dan Timbalan Pengarah 
(Pencegahan) SPRM Perak, Tuan Mohd Syahrul Ridzuan bin Yahya. Turut sama dalam majlis 
ini adalah pegawai-pegawai daripada MAIPk, JAIPk dan SPRM Perak. 

Sebelum majlis melabuhkan tirainya, satu sesi menandatangani dan penyerahan Dokumen 
Syor Penambahbaikan Tatakelola Pengurusan Derma Khairat telah disempurnakan oleh 
MAIPk dan JAIPk. MAIPk menzahirkan harapan yang tinggi agar penyerahan syor ini 
menjadi titik tolak  yang signifikan ke arah transformasi tadbir urus yang lebih telus, 
dinamik dan berintegriti. 

SESI PEMBENTANGAN

PENAMBAHBAIKAN
TATAKELOLA
BERHUBUNG AMALAN, SISTEM
DAN TATACARA PENGURUSAN
PUNGUTAN DERMA KHAIRAT 

IPOH, 15 Jun 2026 – Program Mesra Hari Bertemu Pelanggan Kerajaan Negeri Perak Siri 
4/2026 kali ini berlangsung di Stadium Indera Mulia, Ipoh. Majlis Agama Islam dan 
‘Adat Melayu Perak (MAIPk) di wakili oleh Pengurus Besar Bahagian Agihan Zakat, 
Encik Suhaimi bin Yusoff dan Pengurus  Besar Zon Tengah, Encik Shaiful Nizam bin Not 
hadir menyantuni para pelanggan serta mendengar sendiri pandangan dan maklum 

balas yang dikongsikan. 

MAIPk mengalu-alukan kerjasama 
orang ramai untuk menjadi mata dan 
telinga masyarakat dalam 
menyalurkan maklumat berkaitan 
golongan asnaf yang memerlukan 
bantuan. MAIPk juga komited dalam 
menyelesaikan isu-isu berkaitan wakaf 
serta menggalakkan masyarakat untuk 
bersama-sama menghidupkan amalan 
berwakaf demi kebaikan dan manfaat 
bersama. 

PROGRAM MESRA

HARI BERTEMU
PELANGGAN
KERAJAAN NEGERI PERAK
SIRI 4/2026

MAIPk TURUT MEMERIAHKAN

FESTIVAL BELIA
@ HARI BELIA NEGARA
PERINGKAT NEGERI
PERAK 2026 

IPOH, 6 Jun 2026 – Majlis Agama 
Islam dan 'Adat Melayu Perak 
(MAIPk)  turut serta memeriahkan 
Festival Belia @ Hari Belia Negara 
Peringkat Negeri Perak Tahun 2026 
yang berlangsung di Kompleks Belia 
dan Sukan Negeri Perak. 

MAIPk mengambil peluang 
menyertai festival ini melalui 
pembukaan reruai pameran yang 
mengetengahkan pelbagai maklumat 
berkaitan perkhidmatan dan inisiatif 
MAIPk, termasuk skim bantuan zakat dan peluang pemerkasaan belia melalui pelbagai 
program keusahawanan dan latihan kemahiran. 

Penyertaan MAIPk dalam program ini merupakan sebahagian daripada usaha 
memperkukuh hubungan dengan golongan belia serta meningkatkan kesedaran 
masyarakat terhadap peranan institusi zakat dalam memperkasa kesejahteraan ummah. 

Majlis telah disempurnakan oleh YB Dato’ Khairuddin Bin Haji Abu Hanipah, Pengerusi 
Jawatankuasa Pendidikan, Pengajian Tinggi, Belia dan Sukan Negeri Perak. Turut hadir 
memeriahkan majlis ialah Encik Asmori bin Haji Sa'ahari, Pengarah Jabatan Belia dan Sukan 
Negeri Perak dan Encik Muhamad Naim Al Amin bin Saharudin, Presiden Majlis Belia Negeri 
Perak.  

MAIPk TEROKA

KERJASAMA
STRATEGIK
BERSAMA SINAR HARIAN

IPOH, 10 Jun 2026 - Majlis Agama Islam dan 'Adat 
Melayu Perak (MAIPk) telah mengadakan sesi 
perbincangan bersama Sinar Harian bagi 
meneroka peluang kerjasama strategik dalam 
memperkukuh hebahan dan perkongsian 
maklumat berkaitan program, inisiatif serta 
perkhidmatan yang dilaksanakan oleh 
MAIPk.

Sesi perbincangan tersebut telah diketuai 
oleh Ketua Pegawai Eksekutif MAIPk, Tuan 
Syamsul Hazeman bin Md Salleh, manakala 
delegasi Sinar Harian diketuai oleh Ketua 
Pengarang Sinar Harian, Encik Zamri bin 
Ramli. 

Melalui kerjasama strategik ini, MAIPk 
berharap lebih banyak kisah inspirasi dan 
manfaat hasil sumbangan zakat serta 
wakaf dapat diketengahkan kepada 
masyarakat, sekali gus meningkatkan 
kefahaman dan memperkukuh keyakinan 
awam terhadap peranan institusi zakat 
dan wakaf dalam pembangunan ummah di 
Negeri Perak.

ZON UTARA

MAIPk dan PNMB santuni
asnaf menerusi
Program  Ziarah Asnaf
di Selama

SELAMA, 30 Jun 2026 – Majlis Agama Islam dan 'Adat Melayu Perak (MAIPk) telah 
menganjurkan Program Ziarah Asnaf Zon Utara di daerah Selama. Program kali ini turut 
melibatkan kerjasama bersama Percetakan Nasional Malaysia Berhad (PNMB) dalam 
usaha menyantuni golongan asnaf. 

Rombongan MAIPk diketuai oleh Pengurus Besar MAIPk Zon Utara, Encik Mohd Saufi bin 
Ibrahim, manakala PNMB diketuai oleh Pengurus Wilayah Utara, Encik Mohd Fazli bin 
Ismail. Turut hadir ialah Pengurus MAIPk Cawangan Selama, Puan Masitah binti Zawawi 
dan Pengurus Bahagian Agihan Zakat MAIPk, Encik Mohammed Tasyreef bin Mohamd 
Tarmizi. 

Sepanjang program, rombongan telah menziarahi 
10 keluarga asnaf bagi menyantuni serta melihat 
sendiri keadaan kehidupan mereka. MAIPk turut 
menghulurkan sumbangan kotak makanan, 
manakala PNMB menyampaikan sumbangan 
wang tunai kepada setiap keluarga asnaf sebagai 
tanda keprihatinan dan sokongan dalam 
meringankan beban yang ditanggung. 

Antara penerima yang diziarahi ialah Encik Nassor 
bin Abdul Khani, seorang usahawan makanan 
sejuk beku yang menerima Bantuan Modal bagi 
meningkatkan kapasiti pengeluaran 
perniagaannya melalui penyediaan mesin 
pengisar daging dan mesin uli tepung. 

Rombongan turut menyantuni dua penerima 
Bantuan Perubatan iaitu Sa'idun bin Jusoh, 67 
tahun dan Sabariah binti Ismail, 80 tahun yang 
menghidap strok dan memerlukan penjagaan rapi. 

MAIPk sebelum ini telah meluluskan bantuan pembekalan lampin pakai buang dan tisu 
basah secara berterusan bagi membantu meringankan beban keluarga dalam 
menguruskan keperluan harian mereka. 

Selain itu, MAIPk turut menyantuni tiga penerima Bantuan Bina Rumah iaitu Shaiful 
Azuan bin Aziz, 47 tahun, Din bin Bakar, 86 tahun dan Rodiah binti Pihee, 70 tahun yang 
telah menerima pembinaan kediaman baharu selepas rumah asal mereka uzur, tidak 
selamat dan rosak akibat ribut dan tidak lagi selamat didiami. Bantuan ini memberi 
peluang kepada penerima dan keluarga untuk menikmati tempat tinggal yang lebih 
sempurna.  

Program ziarah seumpama ini mencerminkan komitmen berterusan MAIPk dalam 
memperkasa kebajikan asnaf melalui pendekatan turun padang, di samping 
mengukuhkan kerjasama dengan agensi bagi memperluaskan manfaat kepada golongan 
yang memerlukan.



ZON TIMUR

MAIPk salur bantuan modal
berjumlah RM41,700
bantu 3 asnaf
jana pendapatan

KUALA KANGSAR, 15 Jun 2026 – Majlis Agama Islam dan 'Adat Melayu Perak (MAIPk) terus 
komited memperkasa ekonomi asnaf melalui penyaluran Skim Bantuan Modal berjumlah 
RM41,700.00 kepada tiga orang penerima bagi membantu mereka menjana pendapatan 
dalam sektor perikanan darat.  

Setiap penerima menerima bantuan berbentuk sebuah bot berukuran 14 kaki berserta 
enjin Yamaha 15HP (2S). Tiga penerima bantuan tersebut ialah Encik Mior Shahriman bin 
Mior Narun, Kampung Tahan, Sauk, Encik Ahmad Yusri bin Ibrahim, Kampung Senggang, 
Kuala Kangsar dan Muhammad Muzaffar bin Mohd Nazir dari Kampung Ulu Piol, Manong. 

Penyerahan bantuan telah disempurnakan oleh Toh Maharaja Indera Dato' Dr. Haji Khairil 
Anuar bin Arshad, Orang Besar Jajahan Kuala Kangsar merangkap Pengerusi 
Jawatankuasa Baitulmal Daerah Kuala Kangsar bersama Pengurus Besar MAIPk Zon 
Timur, Encik Zul-Azri bin Hosaini. 

MAIPk berharap bantuan yang disalurkan ini dapat dimanfaatkan sepenuhnya oleh para 
penerima, seterusnya membantu meningkatkan taraf hidup keluarga dan berupaya 
keluar daripada kelompok asnaf pada masa hadapan.

ZON TIMUR

MAIPk salur RM20,381.60
bantuan perubatan dan
modal uusahawan asnaf

GERIK, 25 Jun 2026 - Majlis Agama Islam dan 'Adat Melayu Perak (MAIPk) Cawangan Gerik 
telah menyampaikan Bantuan Perubatan dan Bantuan Modal berjumlah RM20,381.60 
kepada enam penerima asnaf bagi membantu meringankan beban serta memperkukuh 
usaha menjana pendapatan. 

Pengurus MAIPk Cawangan Gerik, Shamsul Anuar bin Zakaria menyampaikan keperluan 
perubatan seperti lampin pakai buang, susu pemakanan khas dan kelengkapan 
penjagaan pesakit, selain peralatan perniagaan bagi membantu penerima 
mengembangkan perusahaan masing-masing. 

Semoga setiap bantuan yang disampaikan menjadi asbab kepada peningkatan kualiti 
hidup dan membuka lebih banyak peluang untuk penerima terus berdikari serta 
mencapai kehidupan yang lebih sejahtera.

MANJUNG, 10 Jun 2026 – Majlis Agama Islam dan 'Adat Melayu Perak (MAIPk) Cawangan 
Manjung diwakili oleh Pengurus MAIPk Cawangan Manjung, Encik Muhammad 
Zulzakwan bin Mohammed Khalani telah menziarahi mangsa kebakaran di Kampung 
Permatang, Seri Manjung. Kejadian kebakaran yang berlaku kira-kira jam 5.00 pagi itu 
telah mengakibatkan kediaman mangsa musnah sepenuhnya. Semoga bantuan yang 
disalurkan dapat membantu meringankan beban yang ditanggung. MAIPk sentiasa 
berusaha memastikan bantuan dapat disalurkan dengan segera kepada mereka yang 
ditimpa musibah. 

ZON BARAT

MAIPk bantu
mangsa kebakaran
di Manjung

BAGAN DATUK, 25 Jun 2026 – Berat mata memandang, berat lagi bahu yang memikul. 
Begitulah perumpaan yang bersesuaian dengan nasib yang menimpa keluarga Encik Mohd 
Azman bin Ngamil, 41 tahun dan isteri Puan Hawa binti Arun, 38 tahun yang telah 
kehilangan rumah tempat berteduh dalam sebuah kejadian kebakaran di Kampung Batu 
10, Mukim Teluk Bharu, Hutan Melintang, Perak pada 21 Jun 2026 yang lalu. Rumah pusaka 
yang didiami pasangan ini dan kedua ibu bapa mereka yang sakit telah hangus dijilat api.  

Walaupun tiada kemalangan jiwa yang berlaku tetapi musibah ini telah memberikan kesan 
yang mendalam kepada seluruh keluarga kerana kehilangan rumah pusaka dan kerugian 
harta benda yang terpaksa ditanggung. Kini Encik Mohd Azman dan keluarga tinggal 
menyewa sementara di rumah sewa berhampiran pekan Hutan Melintang. 

Prihatin terhadap kejadian yang menimpa mangsa, Pengurus Majlis Agama Islam dan ‘Adat 
Melayu Perak (MAIPk) Cawangan Bagan Datuk, Cik Nor Najihah binti Mat Munon turun 
padang dalam menyantuni serta menyalurkan Bantuan Kecemasan Segera dan Bantuan 
Kotak Makanan kepada keluarga Puan Hawa. 

Selain itu, pihak MAIPk akan membawa cadangan permohonan Bantuan Bencana dan 
Bantuan Sewa Rumah bagi Encik Mohd Azman sekeluarga untuk dipertimbangkan dalam 
Mesyuarat Jawatankuasa Baitulmal Daerah Bagan Datuk. 

Tindakan ini diambil bagi memastikan mangsa yang ditimpa musibah mendapat bantuan 
tempat tinggal yang lebih selesa dan selamat. Semoga usaha ini dapat meringankan beban 
yang dipikul oleh mangsa serta keluarganya yang masih trauma, sekali gus memberi sinar 
dan kekuatan untuk mereka bangkit serta membina semula kehidupan dengan lebih baik. 

ZON BARAT

MAIPk bantu
mangsa kebakaran
di Bagan Datuk



ZON TENGAH

MAIPk bantu nelayan
tambah pendapatan
di Kampong Gajah

ZON SELATAN

MAIPk salur bantuan
Bina Rumah RM93,500
kepada asnaf di Kampar 

32

KAMPONG GAJAH, 26 Jun 2026 – Majlis Agama Islam 
dan ‘Adat Melayu Perak (MAIPk) telah menyampaikan 
bantuan peralatan perikanan bernilai RM1804 di 
bawah Skim Bantuan Modal kepada seorang nelayan 
darat, Encik Kamarul Zaman bin Yahya, dari Kampung 
Tersusun Teluk Memali Mukim Pasir Panjang Ulu, 
Kampong Gajah. 

Encik Kamarul Zaman merupakan nelayan darat yang 
menjalankan aktiviti menangkap ikan di sekitar 
Sungai Perak dan menjadikan pekerjaan tersebut 
sebagai sumber pendapatan utama bagi menyara 
kehidupan keluarga.  

Bantuan tersebut telah disampaikan oleh Pengurus 
Cawangan MAIPk Kampong Gajah, Encik Muhamad 
Amir Amirul bin Ismail. Pihak MAIPk berharap agar 
bantuan ini dapat membantu meningkatkan 
pendapatan  Encik Kamarul  sekali gus meringankan 
beban kehidupan seharian keluarga beliau. 

KAMPAR, 3 Jun 2026 – Majlis Agama Islam dan 'Adat Melayu 
Perak (MAIPk) terus komited membantu golongan asnaf 
memiliki kediaman yang lebih selesa dan selamat 
menerusi penyaluran Bantuan Bina Rumah kepada 
penerima yang layak. 

Kali ini, bantuan telah disalurkan kepada Encik Mohd Azri 
bin Ariffin yang menetap di Kampung Baru Air Hitam, 
Kampar. Menerusi bantuan tersebut, MAIPk meluluskan 
pembinaan sebuah rumah tiga bilik melibatkan kos keseluruhan sebanyak RM93,500.00. 

Penyerahan bantuan telah disampaikan oleh Pengurus MAIPk Cawangan Kampar, Encik Mohd 
Nazrul Hisham bin Mohd Nasir kepada penerima. MAIPk berharap bantuan yang disalurkan ini 
dapat memberi sinar baharu kepada penerima dan menjadi pemangkin untuk meneruskan 
kehidupan dengan lebih sejahtera. Cawangan MAIPk Kampong Gajah, Encik Muhamad Amir 
Amirul bin Ismail. Pihak MAIPk berharap agar bantuan ini dapat membantu meningkatkan 
pendapatan  Encik Kamarul  sekali gus meringankan beban kehidupan seharian keluarga 
beliau. 



ZON TIMUR

MAIPk menyantuni
komuiti Orang Asli
melalui Ziarah Mahabbah

GERIK, 27 Jun 2026 - Majlis Agama Islam dan 'Adat Melayu Perak (MAIPk) telah menziarahi 
Perkampungan Orang Asli Air Bah Sawa, Gerik yang melibatkan kira-kira 350 penduduk. 
Sebagai tanda keprihatinan, MAIPk menyampaikan sumbangan bagi menjayakan program 
tersebut termasuk agihan beras fidyah kepada penduduk yang memerlukan.     

Program turut dimeriahkan dengan pelbagai aktiviti kemasyarakatan seperti pertandingan 
bola sepak dan sukaneka yang mengeratkan ukhuwah antara masyarakat dan agensi. 
Semoga usaha ini dapat mengukuhkan ukhuwah, menyemai semangat kebersamaan dan 
membawa manfaat berterusan kepada komuniti Orang Asli. 



Keratan Akhbar

